
1 Ágrip

Markmið þessa verkefnis var að kanna fjölda þeirra kvenna sem sækja sjóinn á Íslandi, starfsaðstæður þeirra og upplifun þeirra af starfinu og viðhorfi samfélagsins til þess. Til þess að leita svara við þessum spurningum fór ég í gegn um lögskráningargrunn sjómanna og tók þar niður fjölda kvenna lögskráðra á skip á Íslandi, fjölda sjóferðardaga þeirra, tegundir og stærðir þeirra skipa sem þær eru skráðar á, aldur þeirra og búsetu og hvaða starfi þær gegndu um borð. Einnig tók ég viðtöl við fimm konur sem starfað höfðu á sjó til að fá innsýn í upplifun þeirra af starfinu. 


Helstu niðurstöðurnar voru þær að konur eru í miklum minnihluta sjómanna en þær ná því sjaldnast að vera yfir 10% þeirra. Ástæðu þess að konur sækja ekki sjóinn í meira mæli en þær gera er einna helst að finna í menningarbundnum þáttum, það er að segja, í skiptingu vinnunnar í karla- og kvennastörf og takmörkuðum vilja fólks til að haga sér í ósamræmi við ímynd karlmennsku og kvenleika. Með þessari kynbundnu hugmyndafræði er ýtt undir þá trú að sjómennska sé ekki hentugur starfsvettvangur fyrir konur. Aðrir þættir, svo sem ábyrgð kvenna á heimili og börnum, koma þó einnig í veg fyrir þátttöku þeirra í sjómennsku, sem og minnkandi framboð á störfum á sjó.


Konur eru afar fámennar í yfirmannsstöðum á sjó, en verið getur að það endurspegli fremur litla hlutdeild þeirra í störfum á sjó heldur en að vera merki um að konur sem vinni á sjó eigi erfitt með að vinna sig upp í starfi. Konur dreifast nokkuð jafnt á allar gerðir skipa, en þær eru fjölmennastar á fiskiskipum. 


Allar kvennanna sem ég tók viðtöl við létu vel af því að vinna á sjó og engin þeirra áleit sig hafa liðið fyrir það að vera kona í því „karlastarfi“ sem sjómennskan er álitin vera. Reynsla kvenna af störfum á sjó er afar misjöfn, bæði eftir löndum og jafnvel eftir áhöfnum. Algengara virðist þó að hún sé jákvæð en neikvæð. Eins virðast konur finna fremur fyrir jákvæðum viðbrögðum en neikvæðum gagnvart vinnu sinni. Hversu erfitt þeim reynist að stunda sjómennsku með börn fer mikið eftir því hversu mikið maki og nánasta fjölskylda geta hlaupið undir bagga. Almennt séð fannst þeim fátt koma í veg fyrir að konur gætu ekki stundað sjóinn í meira mæli. 

2 Inngangur

Löngum hefur verið álitið að hefðbundin hlutverk kynjanna í sjávarbyggðum séu njörvuð niður í það að karlmenn dragi aflann úr sjó, en konur geri að honum. Það er þó ekki raunin alls staðar þar sem fjölbreytileikinn í þessum efnum er mjög mikill, jafnvel milli mismunandi svæða innan sama lands. Á sumum stöðum er hefð fyrir því að konur stundi fiskveiðar, annars staðar hefur það verið hefðbundið en hefur lagst af á síðari árum (Cole, 1991, Munk-Madsen, 1990). Enn annars staðar hafa fiskveiðar kvenna aukist á síðari árum samfara aukinni þátttöku þeirra í atvinnulífinu almennt (Allison, 1988). Á Íslandi hafa konur stundað sjóinn um aldir og virðist sem áður fyrr hafi ekki verið litið á sjómennsku sem sérstakt karlafag hér á landi. Eins bendir það til þess að hér á landi hafi ekki verið neinar hugrænar eða menningarlegar hindranir gegn sjómennsku kvenna, líkt og hjátrú eða tabú sem tíðkast sums staðar (Þórunn Magnúsdóttir, 1984, 1989, Gísli Pálsson, 1987, 1991). Hér mun ég leitast við að varpa ljósi á vinnu kvenna á sjó og upplifun þeirra af starfinu. Þar að auki mun ég reyna að svara þeirri spurningu hvers vegna sjómennska sé almennt álitin karlastarf og hví fleiri konur sæki ekki inn í stéttina en raun ber vitni. 

Ýmsar kenningar um sköpun kyngervis gera ráð fyrir að kyn sem félagsleg afurð geti einungis verið skapað sem andstæða við hitt kynið. Því er karlmennska innantómt hugtak nema sem andstæðan við kvenleika (Unnur Dís Skaptadóttir, 2000: 124.). Vinna er einn af mikilvægustu þáttunum í sköpun kyns. Í gegnum mismunandi vinnu eru konur skapaðar sem konur og karlmenn skapaðir sem karlmenn.  Innan þeirra hafta sem þröng skilgreining á kyni skapar velja konur sér „kvennastörf“ og vinna störf sín á „kvenlegan“ hátt. Með þessu vali er kynjaskiptingunni viðhaldið og því halda konur áfram að vinna lægra launuð störf, af lægri metum og með minna valdi en störf karla (Yodanis, 2000: 269). Sjómennska er álitin vera einn þeirra þátta sem býr að baki skilgreiningunni á karlmennsku í sjávarbyggðum. Að vera sjómaður er karlmannlegt starf og þar af leiðandi er það hluti af karlmennskuímynd sjómanna að konur séu ekki sjómenn. (Yodanis, 2000: 267). 

Flest bendir til þess að konum á sjó sé að fækka fremur en hitt. Svo virðist sem sjómennska kvenna sé algengust þegar þörf er á miklu vinnuafli á sjó. Eva Munk-Madsen (1990: 7) telur það vel þekkta staðreynd að konur séu varavinnuafl í sjávarútvegi. Atvinnuveiðar eru fremur álitnar svið karla en veiðar til heimilisnota (Davis og Nadel-Klein, 1988: 28). Eftir því sem veiðar til heimilisnota leggjast af minnkar því að líkindum hefðbundið vinnuafl kvenna (Munk-Madsen, 1994: 14). 

Á níunda áratugnum minnkaði botnfiskafli mikið á Norður-Atlantshafi og varð um helmingur til 2/3 hlutar þess sem hann var á sjöunda áratugnum. Minnkunina má rekja til ofveiða (Ragnar Árnason, 1995: 103). Lausnin við ofveiðunum var að auka hömlur á veiðunum með því að markaðsvæða þær (Neis, 2005: 2-3). Aukin áhersla á djúpsjávarveiðar gerði sjávarútveginn arðbærari, en minnkaði um leið umfang smábátaveiða, sem eru undirstaða menningar- og samfélagsuppbyggingar smárra sjávarbyggða (Binkley, 1995: 18). Sums staðar juku þessi umbrot þátttöku kvenna í fiskveiðum. Eiginkonur sjómanna sem ráku litlar fjölskylduútgerðir fóru í auknum mæli til veiða með maka sínum til að spara kostnað við aðkeypt vinnuafl (Skinner, 2005: 197). Í öðrum tilfellum minnkaði þátttaka kvenna í veiðunum þar sem sjómennirnir fóru lengra út til veiða og voru lengur á sjó eftir því sem aflinn nær ströndunum minnkaði. Við það takmörkuðust möguleikar sumra kvenna á að fylgja mönnum sínum til sjós, þar sem þær gátu ekki yfirgefið heimilið og börnin í svo langan tíma. Því urðu sumar konur sem vanalega fóru með eiginmönnum sínum á sjó að hætta því (Binkley, 2005: 74). Hér á landi hefur sjóferðardögum kvenna fækkað frá því á áttunda áratugnum. Vafalaust má kenna um minnkun afla og minni þörf fyrir vinnuafl á sjó, en hlutfall kvenna af öllum sjómönnum virðist líka vera að minnka. Ekki er hægt að sjá neina einhlíta skýringu á því, ef til vill er um að ræða hugarfarsbreytingu í samfélaginu, eða ef til vill er ástæðuna að finna í því að sjávarútvegurinn sé ekki eins eftirsóknarverður starfsvettvangur og hann var á áttunda áratugnum.

3 Aðferðir

Við vinnslu þessa verkefnis fór ég í gegn um lögskráningargrunn sjómanna og athugaði þar hversu margar konur höfðu verið skráðar á skip frá byrjun árs 2003 til ársloka 2006, hvaða störfum þær gegndu um borð og stærð og tegundir þeirra skipa sem þær eru skráðar á. Eins kannaði ég aldur þeirra og búsetu eftir landshlutum. Einnig tók ég viðtöl við fimm konur sem unnið höfðu á sjó. Sú fyrsta hafði unnið á sjó í þrettán ár, sem háseti, kokkur, stýrimaður og skipstjóri á farþegaskipi. Önnur vann sem háseti, vinnslustjóri og matsmaður á frystitogurum í tuttugu ár. Sú þriðja hafði unnið sem háseti á frystitogurum undanfarin tvö ár. Fjórða konan hafði yfir þrjátíu ára reynslu af ýmsum störfum um borð, sem kokkur á humarskipi, háseti og dagmaður í vél á flutningaskipi, annar stýrimaður og yfirstýrimaður á kaupskipi og sem rannsóknarmaður á fiskiskipum eða rannsóknarskipum. Sú fimmta hafði unnið sem háseti og kokkur á línubátum, rækjuskipum og ísfiskskipum, fyrst snemma á níunda áratugnum og svo aftur fyrir nokkrum árum.
4 Vinna kvenna á sjó

4.1 Hlutdeild kvenna í fiskveiðum
Þær rannsóknir sem kannað hafa fjölda kvenna sem sækja sjóinn ber saman um að hlutfall þeirra af öllum sjómönnum sé ekki mjög hátt, eða á bilinu 1-10%. Leonie Stella (1996) gerði rannsókn í Vestur-Ástralíu, en þar virtist hlutfallið vera 3 konur á móti um það bil 300 sjómönnum. Hún hafði heyrt af 10 konum sem unnið hefðu sem skipstjórar en engin þeirra var enn starfandi sem slíkur er hún gerði rannsókn sína (Stella,1996: 176). Á norðvesturströnd Bandaríkjanna þurfa allir sem stíga fæti sínum um borð í skip að hafa sérstakt leyfi.  Á milli 9 og 10% slíkra leyfa voru gefin út til kvenna á 8. áratug síðustu aldar. Þó þetta hlutfall sé ekki hátt þá virðist, samkvæmt Allison (1988), sem fiskveiðar kvenna á vesturströnd Bandaríkjanna séu algengari en á austurströndinni. Kona sem veitt hefði á báðum stöðum sagði að í Massachussetts væru fiskveiðar álitnar karlastarf og væru mjög mikill karlaheimur, á meðan á vesturströndinni væri algengara að þær væru fjölskylduiðnaður. Erfiðara var að komast að á bátum á austurströndinni og meiri fordómar ríktu gegn konum í sjávarútvegi þar (Allison, 1988: 243-249). Í Evrópu er hlutfall kvenna í fiskveiðum að meðaltali 3,1%, en fer frá 0-7% eftir löndum. Hlutfall kvenna í fiskeldi er mun hærra, eða 25,3% og í fiskvinnslu 52,6% (Evrópusambandið, 2002: 23). Í Noregi var 561 kona skráð af 22.920 sjómönnum, eða 2,4% sjómanna. Þar eru konurnar aðallega í tveimur útgerðum, á verksmiðjuskipum eða á smábátum (Munk-Madsen, 2000: 334). Á Nýfundnalandi og Labrador var hlutfallið 3,2% (Silk, 1995: 266). 
Hér á landi voru, frá byrjun árs 2003 til ársloka 2006, 511 konur skráðar í lögskráningargrunn sjómanna af 10.842 sjómönnum alls. Það gerir 4,7% sjómanna. Af þessum 511 konum voru 99 skráðar sem farþegar, svo þær konur sem unnið hafa störf á sjó sem fullgildir sjómenn eru 412 talsins á þessu tímabili. Stærstur hluti kvennanna var lögskráður á skip í 15 daga eða minna, eða 199 konur (sjá mynd 1). Taka verður inn í þá tölu að flestir farþegarnir eru lögskráðir í 15 daga eða minna og hafa því áhrif á hversu margar konur falla inn í þann flokk. Meðaltal sjóferðardaga á hverja konu eru 84,5 dagar  (Siglingastofnun, 2007). 

(Heimild: Siglingastofnun, 2007).

Á árunum 2003 til 2007 voru sjóferðardagar kvenna 42,721 en á jafn löngu tímabili á áttunda áratugnum voru þeir 85,829. Samkvæmt tölum Hagstofu Íslands unnu 200 konur við fiskveiðar árið 2007, samanborið við 400 árið 2005. Á tveimur árum hefur því sem konum sem vinna við fiskveiðar fækkað um helming. Líkt og sjá má á töflu 1 hefur sjókonum fækkað á allra síðustu árum, eða frá því að vera 900 talsins árið 1999 yfir í að vera 200 árið 2007 (Hagstofa Íslands, 2008a). Það er þróun sem ekki er einvörðungu hægt að rekja til fækkunnar sjómanna almennt, þó þeim fækki úr 7200 í 4500 á sama tíma. Hlutfall sjókvenna af öllum sjómönnum lækkar úr því að vera 13,1% árið 1998 yfir í að vera 4,4% árið 2007. Þá fækkun er ekki auðvelt að skýra, nema hugsanlega megi rekja hana til þess að konur gegni frekar hlutverki varavinnuafls á sjó. Með almennt minni þörf fyrir vinnuafl á sjó minnkar einnig hlutfallsleg sjósókn kvennanna, ef til vill vegna þess að þær hætta fyrr en karlarnir sé hart í ári.
Tafla 1:

	Fjöldi starfandi við fiskveiðar á tímabilinu 1997- 2007
	

	
	
	
	
	

	Ár
	Konur
	Sjómenn alls
	Hlutfall kvenna
	 

	1997
	400
	6300
	6,3%
	 

	1998
	600
	6200
	9,6%
	 

	1999
	900
	7200
	12,5%
	 

	2000
	800
	6100
	13,1%
	 

	2001
	500
	6000
	8,3%
	 

	2002
	500
	5300
	9,4%
	 

	2003
	400
	5100
	7,8%
	 

	2004
	400
	4600
	8,7%
	 

	2005
	400
	5100
	7,8%
	 

	2006
	300
	4600
	6,5%
	 

	2007
	200
	4500
	4,4%
	 


(Heimild: Hagstofa Íslands, 2008a).

4.2 Upplifun kvenna af sjómennsku

Oft er gripið til þeirrar skýringar á fjarveru kvenna frá fiskveiðum að líkamlegt afl þeirra sé ekki nægilegt til þess að þær geti sinnt vinnunni. Þetta er þó ekki fullnægjandi skýring þar sem þátttaka kvenna í sjávarútvegi, þó hún sé ekki mikil, sýnir þó fram á að konur séu fullfærar um að gegna starfinu (Gísli Pálsson, 1987: 150). Munk-Madsen vísar í rannsókn eftir Fausto-Sterling sem fullyrðir að aflsmunur karla og kvenna sé ekki eins mikill og oft er talið. Séu konur í líkamlegri þjálfun er munurinn á styrk þeirra og karlmanna ekki umtalsverður. Skýringu á mismunandi líkamlegu atgervi kynjanna er því fremur að finna í þeirri staðreynd að konur eru lítið hvattar til að vera líkamlega sterkar og eru því ef til vill ekki í sérlega mikilli þjálfun (Munk-Madsen, 1990: 100). Vinnuaðstaðan um borð í fiskiskipum hefur líka breyst, meðal annars vegna betri tækjabúnaðar, og því er vinnan ekki eins líkamlega krefjandi og hún var (Yodanis, 2000: 273).
Sjókonunum í rannsókn minni bar saman um að sjómennska væri líkamlega erfið, en álitu hana ekki of erfiða fyrir konur. Ein þeirra nefndi að hugsanlega þyrftu konur að leggja meira á sig til að ná sömu afköstum og karlarnir en þá skipti mestu máli að vera dugleg. Allar þeirra töluðu um að vinnuharka skipti meira máli en kyn. Það kom þó fram í einu viðtalanna að fólk héldi gjarnan að sjómennska væri mjög erfið og sú trú kæmi oft í veg fyrir að konur færu á sjó, þær teldu starfið vera of erfitt fyrir sig. Það er í samræmi við niðurstöður Carrie Yodanis en hún sagði að margar kvennanna sem hún ræddi við í rannsókn sinni segðust auðveldlega verða sjóveikar og töldu sig ekki ráða við starfið, líkamlega (Yodanis, 2000 272). Því er það kannski öllu fremur trú kvenna að líkamlega sé sjómennskan þeim ofviða sem kemur í veg fyrir að þær fari á sjó, heldur en að þær hafi reynt og gefist upp. 
Líkamlegt erfiði er einnig misjafnt eftir því hvaða störfum fólk gegnir um borð. Starf háseta og kokks ber ekki í sér sama líkamlega erfiðið, svo dæmi sé nefnt. Guðbjörg Linda Rafnsdóttir (1997) bendir á að líkamlegt erfiði í því sem almennt eru álitin „kvennastörf“ getur líka verið mikið. Við fiskvinnslu, til dæmis, einkennist vinnan af mikilli einhæfni og löngum stöðum í sömu sporum, sem reynir mjög á líkamann (Guðbjörg Linda Rafnsdóttir, 1997: 131-2). Ein þeirra kvenna sem ég ræddi við sagði fiskvinnsluna um borð vera líkamlega erfiða, það séu miklar stöður og eins reyni mikið á axlir og hendur. Við bætist að lyfta þungum hlutum og vinna í veltingi. Hin hefðbundnu „kvennastörf“ geta því ekki endilega talist léttari líkamlega en „karlastörfin“.
4.3 Verkaskipting á sjó 

En hvaða hlutverki gegna þær konur um borð í skipum, sem þó stunda sjóinn? Eru þær fremur í þeim störfum sem talin eru hefðbundin kvennastörf á landi, vinnslu afla, matreiðslu og sem þernur á farþegaskipum? 
Árið 1981 voru konur fjölmennastar í starfi matsveins, en 71% kvennanna voru lögskráðar í þá stöðu á meðan 29% kvenna voru skráðar sem hásetar (Þórunn Magnúsdóttir, 1984: 80). Á árunum 2003 til 2007 voru flestar konur í lögskráningargrunni sjómanna í starfi háseta. Fæstar voru konurnar í yfirmannsstöðum, það er að segja, sem matsmenn, við vélstjórn og skipstjórn  (Siglingastofnun, 2007). Fjölda kvenna eftir störfum á árunum 2003-2007 má sjá í töflu 2.

Tafla 2.

	Fjöldi kvenna eftir störfum

	
	

	Starf:
	Fjöldi:

	Farþegar
	99

	Hásetar
	172

	Matsmenn
	7

	Matsveinar
	75

	Nemar
	40

	Rannsóknarstörf
	89

	Skipstjórn
	7

	Vélsjórn
	6

	Viðvaningar
	21

	Þjónustustörf
	90

	Önnur störf*
	34

	* Vinnslustjórar, bátsformenn, aðstoðarmatsveinar,

	aðrir hásetar, smyrjarar, aðstoðarmenn í vél, vikadrengir.


(Heimild: Siglingastofnun, 2007).

Sé litið á fjölda sjóferðardaga hafa konur gegnt stöðu háseta í 15.890 sjóferðardaga á árunum 2003-2007. Þar á eftir koma þjónustustörf, þernur, þjónar og brytar, í  8669 sjóferðardaga. Starf matsveins kemur þar á eftir, en því hafa konur gegnt í 6435 sjóferðardaga. Störfum við skipstjórn og vélstjórn gegndu konur síst, eða í 633 sjóferðardaga við skipstjórn, en 397 við vélstjórn. Hlutfall starfa eftir fjölda sjóferðardaga má sjá á mynd 2.

(Heimild: Siglingastofnun, 2007).

Í rannsókn Munk-Madsen (1990) segir að fiskvinnslan sé algengasta kvennastarfið um borð þar sem þær sjá um hreinsun og pökkun. Fyrir marga er fiskvinnslan leið inn í greinina (Munk-Madsen, 1990: 22, 85). Ein sjókvennanna sem ég ræddi við og hafði reynslu af því að vinna í fiskvinnslu áður en hún fór á sjó segir að það hafi verið auðvelt fyrir sig að fá vinnu á sjó þar sem hún var útskrifuð úr fiskvinnusluskólanum, það hafi oftast nær vantað fólk sem hafi fiskvinnsluréttindi á frystitogarana.

 
Aftur á móti segir Stella (1996) að í Ástralíu væri oft eina ástæða þess að konur fengju vinnu um borð í togurum sú að þeim væri ætlað að sjá um að elda og þrífa bátinn, þar sem karlarnir neituðu að framkvæma þau störf (Stella, 1996: 177). Eins og sjá má á mynd 2 eru konur fremur skráðar sem hásetar og í þjónustustörf en sem kokkar hér á landi. Sjókona nokkur í rannsókn Allison (1988), sem gegnt hafði hinum ýmsu störfum um borð sagði starf matsveins erfiðast, meðal annars vegna þess að matsveinninn þyrfti að gera öllum til hæfis (Allison, 1988: 241). Sú þeirra sjókvenna í rannsókn minni sem unnið hafði mest sem matsveinn nefnir líka að það starf sé andlega erfitt, ef illa veiðist láti sjómennirnir skap sitt bitna á kokkinum. Hún segir að maturinn sé eina tilbreytingin um borð, og því séu gerðar miklar kröfur um matinn, ekkert megi því bregða út af. Kokkurinn þurfi líka að hafa góða samskiptahæfileika.

Samkvæmt Munk-Madsen  hafa konur áhuga á að verða skipstjórar en verða það þó sjaldan vegna ýmissa hindrana, („kynjalandamæra“). Um þessi störf er mikil samkeppni og konur í faginu vita að líkurnar á að fá  þau eru litlar (Munk-Madsen, 1990: 127-9). Munk-Madsen heldur því fram að til að verða skipstjóri þurfi kona að standa sig betur en karlarnir á þeirra heimavelli. Skipstjóri þarf að hafa reynslu og þekkingu, en líka að njóta virðingar áhafnarinnar og hafa leiðtogahæfileika (ibid). 

Það eru þó ekki allir sammála um að það sé erfitt fyrir konur að verða skipstjórar. Engin þeirra kvenna sem ég ræddi við vildi meina að það væri erfiðara fyrir konur en karla að sinna yfirmannsstöðum um borð. Sú  sem unnið hafði sem skipstjóri taldi að það væru engar hömlur á því fyrir konur að vera í yfirmannsstöðum á skipum. Það gæti ef til vill verið þeirra leið inn í sjómennskuna, þar sem þær þyrftu þá ekki að stunda líkamlegt erfiði, heldur noti kollinn. Þær tvær sem höfðu reynslu af því að vinna sem stýrimaður og skipstjóri sögðu báðar að það hafi aldrei verið erfitt að vera yfirmenn karla. Önnur þeirra bendir á að sem yfirmaður karla, sem oft hafi verið miklu eldri en hún, hafi sér hafi reynst best  að hlusta á ráðleggingar og taka tillit til þeirra skoðana. Þeir séu sáttari við að hlusta á hennar ákvarðanir þegar þeim finnst hlustað á sig. Kona sem var skipstjóri á smáum bát í Portúgal lýsir því í bókinni Women of the Praia að það hafi ekki  verið neitt vandamál fyrir hana að vinna með karlmönnum eða vera yfirmaður þeirra, þeir hafi vitað að hún þekkti sitt fag og væri nógu sterk (Cole, 1991: 71-2).  Þær konur sem fengið hafa skipstjórnarréttindi hér á landi hafa oft verið spurðar hvort þær hafi orðið fyrir mismunun í námi eða starfi, en því hafa þær ávallt neitað og talið sig hafa notið jafnréttis á við karlmenn, að sögn Þórunnar Magnúsdóttur (1988: 65).

En hver er þá ástæða þess að konur eru ekki skipstjórar og stýrimenn í meira mæli? Nokkrar þeirra sem ég talaði við kenndu um áhugaleysi kvenna á yfirmannsstöðum, auk þess að ekki sé um margar yfirmannsstöður að ræða. Ein  minntist á að fólk fari ekki í stýrimannaskólann, hvorki strákar né stelpur, nema þau hafi vísa stöðu eftir skólann.
4.4 Stærð og tegundir skipa

Á árunum 2003 til 2007 voru flestar konur
 skráðar á skip sem eru yfir 200 brúttólestir, eða 378 konur. Á skipum á bilinu 100-199 brúttólestir eru 106 konur skráðar og á skip undir 100 brl eru 66 konur skráðar. Hafa má í huga að ekki er nauðsynlegt að lögskrá þá sem eru á smábátum, 12 brl eða minni og því vantar tölur yfir allra minnstu bátana. Fjölda kvenna eftir stærðum skipa má sjá á mynd 3.
Mynd 3.

 (Heimild: Siglingastofnun, 2007).

Flestar konur eru skráðar á fiskiskip eða 190 konur. Farþegaskip eru næst fjölmennasti flokkurinn en 121 kona var skráð starfandi á farþegaskipum. Á rannsóknarskip voru 60 konur skráðar, en 53 á varðskip. Á önnur skip voru 23 konur lögskráðar
. 

      Mynd 4:

4.5 Hvernig er litið á sjókonur?

Svo virðist sem það sé mikill munur á milli landa, samfélaga og jafnvel áhafna um hvernig litið er á konur sem stunda sjómennsku. Sums staðar eru litið á konur sem óhappakrákur um borð í skipum og þeim bannað að stíga um borð í skip eða koma nálægt bátum og veiðarfærum (Davis og Nadel-Klein, 1988: 46). 

Hér á landi virðast ekki vera dæmi um að hjátrú eða tabú séu gegn fiskveiðum kvenna (Gísli Pálsson, 1991:  93). Þórunn Magnúsdóttir nefnir að ef um fordóma sé að ræða gegn sjókonum væru þeir ekki af fornum rótum runnir, heldur fremur innfluttir frá öðrum löndum, því ekkert bendi til þess að fordómar gegn sjósókn kvenna hafi verið til staðar hér fyrr á öldum (Þórunn Magnúsdóttir, 1984:  84). Hún segir það „hefð og [lensku] hér á landi, að við sjóverk hafi konur og karlar sömu kjör og sömu skilyrði við að starfa á skipunum“ (ibid).
Þær sjókonur sem ég ræddi við sögðust lítið hafa orðið varar við fordóma, en þó kom það fyrir. Oftast var þó um að ræða eitthvað sem þær hafi heyrt út undan sér en var ekki látið í ljós við þær beint. Flestar bentu þó á að það skipti ekki öllu máli við hvað maður starfi, illt umtal geti alltaf átt sér stað. Ein þeirra sagðist hafa orðið vör við það viðhorf að konur á sjó lægju undir allri áhöfninni. Önnur talaði um að tíu ára starfsreynsla sem stýrimaður hafi verið lítils metin þegar hún fór að sækja um atvinnu í landi. Hún sagðist fremur hafa orðið fyrir fordómum á landi heldur en á sjó.
Sjókonurnar minntust þó einnig á að það væri ekki síður að fólk léti í ljós jákvæðni gagnvart konum á sjó. Sú þeirra sem starfað hafði sem skipstjóri sagði að fólk léti oft í ljós þá skoðun að þeim fyndist óvenjulegt og frábært að hafa konu sem skipstjóra. Allar þeirra sögðu að fólki fyndist það bera vott um mikinn dugnað að vera kona á sjó. 

4.6  Viðhorf áhafnar
En hvernig er litið á konur af áhöfn skipsins? Oft á tíðum er einungis ein kona um borð með karlkyns áhöfn sem hún þarf að eyða allt upp í mánuð með. Yodanis (2000) segir að sjómenn almennt sýni konum ekki mikla virðingu. Þær séu ekki alveg hluti af hópnum þó þeim sé ekki bannaður aðgangur. Þrátt fyrir það virðast karlar ekki skapa mjög óvelkomið andrúmsloft um borð fyrir konur. Það er jafnvel þó kynjamismunur sé ótvírætt til staðar í sjávarútvegi, líkt og í öðrum störfum á yfirráðasvæði karla (Yodanis, 2000: 277-8). 
Engin þeirra kvenna sem ég talaði við lét illa af því að vera eina eða ein af fáum konum um borð. Hins vegar voru þær allar á því að það væri nauðsynlegt að vera ekki of viðkvæm í þessari vinnu og að geta tekið gríni og goldið í sömu mynt væri mikilvægt. Ein þeirra lýsti ýmsum tilraunum áhafnarinnar til að stríða henni, og hún hafi þá ýmist hefnt sín eða séð við þeim á undan. Ekkert af þessu hafi verið illa meint, en hún sagði nauðsynlegt að hafa húmor fyrir þessu og taka það ekki inn á sig. Munk-Madsen (1990) talar um að það sé nauðsynlegt fyrir konur sem vinna á sjó að geta tekið gríni og vera léttar í skapi þar sem húmor sé notaður til að koma í veg fyrir árekstra (Munk-Madsen, 1990:  157-8). Til að falla inn í hópinn er grín óspart notað, en hins vegar er grín sem hlaðið er kynferðislegum skírskotunum leið til að viðhalda yfirráðum annars kynsins (Munk-Madsen, 1990: 161-2). Yodanis tekur í sama streng og segir að tungumál sem hlaðið sé kynferðislegum tilvísunum geti búið til óvelkomið andrúmsloft fyrir konur ( Yodanis, 2000:  277-8).

Stella (1996) skýrir svo frá að allir viðmælendur sínir hafi annað hvort orðið fyrir eða orðið vitni að kynferðislegri áreitni.  Samkvæmt þeim konum sem ég ræddi við er staðan ekki svo hér á landi.Ein sjókvennanna sem ég tók viðtöl við sagðist hafa orðið fyrir áreitni frá einum áhafnarmeðlimi. Eftir að hafa reynt að leysa málið sjálf leitaði hún til stýrimannsins og hætti áreitnin eftir það. Engin hinna taldi sig hafa orðið fyrir áreitni þó vissulega hafi verið reynt við þær. Það hafi ekki farið út fyrir þau mörk að það hafi ekki verið auðvelt að stoppa það. Ein þeirra tekur það fram að sé einhver með leiðindi verði bara að svara á móti og ekki þýði að taka því persónulega. 

Munk-Madsen heldur því fram að konur séu á ýmsan hátt vinsælir skipsfélagar (Munk-Madsen, 1990: 165-6). Sumir skipstjórar segja að umhverfið verði „mýkra og eðlilegra“ og andrúmsloftið öðruvísi með konu um borð (Munk-Madsen, 1990:  156). Almennt séð lýsir Munk-Madsen samskiptum milli kynjanna sem vinalegum um borð í skipum, að allir séu á sama báti (ibid). Samkvæmt Yodanis (2000) töluðu konur sem höfðu lengi unnið á sama skipi með sömu áhöfn um sterkari liðsheild (Yodanis, 2000, 277). Allar konurnar sem ég ræddi við létu vel af áhöfnunum sem þær höfðu unnið með. Þær áhafnir sem voru lengi saman úti á hafi kynntust venjulega vel og varð vel til vina. 

Konum sem hafa áhuga á að vinna til lengdar í faginu er lýst sem samviskusömum og áreiðanlegum vegna þess að þær þurfa að hafa fyrir því að sanna sig (Stella, 1996: 177). Allar þær sem ég talaði við tóku undir það að það væri nauðsynlegt að sanna sig í starfi. Það væri hins vegar nóg að gera það einu sinni, en eftir það breiðist orðsporið hratt út vegna þess hversu smá sjómannastéttin er. Þegar konur hafa sannað sig er fremur um jákvætt viðhorf að ræða til þeirra af hálfu áhafnarinnar (Yodanis, 2000: 277-8). 
4.7  Fjölskylduaðstæður
Margar kvennanna sem tóku þátt í rannsókn Munk-Madsen koma úr fiskveiðifjölskyldum, þó eru næstum 40% ekki „fæddar“ inn í stéttina. Fjölskyldubönd (bæði nánasta og fjarskyldari fjölskylda) eru oft mikilvæg til að vera ráðin á skip (Munk-Madsen, 1990: 48-49). Margar konur segjast þó ekki hafa byrjað að róa með föður sínum, jafnvel þó hann hafi verið á sjó (Þórunn Magnúsdóttir, 1984: 83). Allison (1988) tekur fram að sjókonur á Norðvesturströnd Bandaríkjanna hafi fæstar komið úr fjölskyldum sjómanna, en sumar giftust þó annarar kynslóðar sjómönnum (Allison, 1988: 256). Sumar konur segja að það sé ekki eftirsóknarvert að margir séu samskipa úr sömu fjölskyldunni og séu feður eða bræður kvennanna um borð væru þeir hræddari um hana en hver um annan (Þórunn Magnúsdóttir, 1984, 83). Af þeim tveimur sem ég tók viðtöl við og áttu feður sem voru skipstjórar sagði hvorug þeirra að faðir sinn hafi hvatt þær neitt sérstaklega til að fara að stunda sjóinn. Annar þeirra gerði ekki ráð fyrir áhuga dætra sinna á sjómennsku á meðan hinn vildi heldur draga úr því að dóttir hans færi á sjó til þess að vernda hana. Hins vegar fóru þær báðar á sjó frá unga aldri og lærðu því þó það væri ef til vill með óbeinum hætti.

 
Þó það sé allur gangur á því hvort dætur sjómanna fari með þeim á sjó eða einhverjum öðrum þá segir Cole að í Portúgal hafi það verið algengara að konur veiddu með feðrum sínum eða bræðrum en eiginmönnum, vegna hættunnar á að börn misstu báða foreldra sína ef sjóslys yrði. Þær veiddu líka með sér óskyldum mönnum, sem gefur í skyn að kynferði þeirra eða kynþokki hafi ekki verið álitið vandamál  (Cole, 1991: 68). Stella segir þó að sjómenn og konur þeirra hafi látið í ljós áhyggjur af því að hafa einhleypar konur um borð, það er að segja að daðrandi konur geti komið upp á milli sjómanns og konu hans eða upp á milli áhafnarmeðlima (Stella, 1996: 183). Hér á landi virðast ekki vera heimildir um að hjón fari mikið til sjós saman. Íslensk sjókona sagði að þó maðurinn hennar hafi einnig verið á sjó þá hafi þau aldrei verið á sama skipi. Til sjós væru allir félagar og ekki væri heppilegt að hafa hjónafólk um borð (Þórunn Magnúsdóttir, 1984: 83). Ein sjókvennanna í rannsókn minni sagði að það sé ekki heppilegt að fólk sé eitthvað að draga sig saman um borð, það hafi slæm áhrif á móralinn þegar slíkt eigi sér stað. Hennar eiginmaður hafi líka verið á sjó en þau hafi aldrei verið á sama skipi.  

Thompson (1985) heldur því fram að ástæða lítillar þátttöku kvenna í sjávarútvegi sé sú að vegna þess að ábyrgð á barnauppeldi sé á herðum kvenna eigi vinna þeirra að fara fram nálægt heimilinu (Thompson, 1985: 5-6). Í rannsókn Munk-Madsen (1990) voru 47% kvenna á sjó barnlausar. Eigi þær börn séu þau oftast í eldri kantinum (1990: 18-19). Allison (1988) bendir á að allar þær konur sem hún hafi rætt við hafi  komist að því að það væri erfitt að sameina barneignir og fiskveiðar. Flestar kvennanna voru barnlausar, en þær sem áttu börn áttu ekki ung börn (Allison, 1988: 255). Tvær sjókvennanna í rannsókn minni voru barnlausar og töldu báðar  óráðlegt fyrir mæður að fara til sjós vegna mikilla fjarvera þeirra. Önnur þeirra kvaðst myndu hætta sjómennsku þegar hún ætti börn, þar sem hún hefði ekki áhuga á því að vinna á öðrum skipum en frystitogurum. Hún sagðist ekki líta á sjómennsku sem framtíðarstarf því hún hafði í hyggju að eiga börn í framtíðinni, en ef hún væri karlmaður myndi hún fremur sjá sjómennskuna fyrir sér sem framtíðarstarf. 

Fyrir þær konur sem eiga börn er oft erfitt að fá barnapössun vegna þess að þær vinna svo langan vinnudag. Oft eru það eldri börn sem gæta þeirra yngri, sem veldur mikilli streitu og sektarkennd hjá mæðrunum (Skinner, 2005: 197). Victoria Silk (1995), sem sjálf hafði reynslu af að veiða ein, tekur í sama streng og segir það erfiðara fyrir konur að stunda veiðar með barnauppeldi, langar fjarverur gera þeim erfitt fyrir nema með góða barnagæslu á meðan karlar hafa oftast eiginkonu til að sjá um uppeldi barnanna. Silk sagði að konur í þeim sporum lentu líka í því að missa af dýrmætum tíma á hafi úti vegna fjölskylduaðstæðna, sem karlkyns sjómenn lentu sjaldnast í. Því gæti það leitt til þess að þær yrðu undir í samkeppninni ( Silk, 1995: 267). 

Þó láta ekki allar sjókonur barneignir hindra sig í að stunda sjómennsku. Í Villa de Praia í Portúgal voru barneignir kvenna ekki taldar hindrun á sjómennsku, sumar fóru til veiða langt fram á meðgöngu. Ein sjókona sem fékk hríðir á hafi úti og var hraðað til lands (Cole, 1991: 68). Sumar sjókonurnar þar hættu að vinna við giftingu, en aðrar héldu áfram eftir að hafa átt börn, og fengu þá oft mæður sínar til að gæta barnanna á meðan þær voru á sjó  (Cole, 1991: 68). Þær sjókonur sem ég tók viðtöl við og áttu börn sögðu að það væri að miklu leyti undir makanum komið hvort mæður gætu stundað sjóinn. Þrjár af fimm sjókonum í rannsókn minni voru mæður, tvær þeirra unnu á sjó á meðan þær voru óléttar. Á því reyndust engin vandkvæði. Tvær kvennanna héldu áfram að stunda sjóinn eftir barneignir. Önnur þeirra fékk móður sína til að passa barn sitt á meðan það var ungt. Seinna fór hún aftur á sjó á meðan börn hennar voru hálfstálpuð en þá sá elsta dóttirin um heimilishaldið á meðan hún var á hafi úti. Hún sagðist samt ekki hafa verið svona lengi í burtu frá börnum sínum nema vegna þess að hún fann sig tilneydda til þess. Hin móðirin sagðist hafa getað haldið áfram að fara á sjó eftir að hafa átt barn vegna þess að faðir barnsins hafi getað verið í landi, auk þess sem amman og afinn gátu hlaupið undir bagga. Hún sagði það ekki hafa verið erfitt að halda áfram að stunda sjóinn, en þó fór hún ekki í jafn marga túra og áður.
Gísli Pálsson bendir þó á að líkamsburðir og uppeldishlutverk séu ekki nægjanleg skýring á lítilli þátttöku kvenna í sjómennsku þar sem engar líffræðilegar ástæður mæli gegn því að karlar séu jafn mikilvægir uppalendur og konur. Hann segir þess jafnvel dæmi að konur fari í ver fjarri heimilum sínum þar sem þörf er á miklu vinnuafli hluta ársins (Gísli Pálsson, 1987: 150). Hvort konur geti farið á sjó eftir að hafa eignast börn er því mjög misjafnt eftir aðstæðum hverrar og einnar. Stuðningsnet fjölskyldu og maka virðist þar skipta mestu máli. 
4.8 Aldur

Af konum lögskráðum á skip á Íslandi á árunum 2003-2007 var stærstur hluti undir 27 ára aldri. Af þeim 511 konum sem voru skráðar á þeim tíma voru 211 fæddar á árunum 1980 til 1989. Áratuginn þar á undan voru 85 konur fæddar og 81 kona var fædd á milli 1960 og 1969. 70 konur voru fæddar á sjötta áratug síðustu aldar. Tuttugu sjókonur voru fæddar fyrir 1950
 (sjá mynd 5). Samkvæmt rannsókn sem Munk-Madsen (1990) gerði í Noregi var meðalaldur sjókvenna hærri á minni skipum sem fiskuðu nærri ströndunum, eða í kring um 40 ár. Konur sem unnu á togurum og stærri skipum voru yngri, en meðalaldur þeirra var í kring um 25 ár. Af þessum tölum má ef til vill draga þá ályktun að yngri konur eigi auðveldara með að vinna langt í burtu frá heimilum sínum, ef til vill vegna minni kvaða frá barnauppeldi og heimilisstörfum sem fremur hindrar eldri konurnar í að vera lengi í burtu frá heimilum sínum. 





Mynd 5:

 (Heimild: Siglingastofnun, 2007).

4.9 Búseta sjókvenna

Mynd 6:

            (Heimild: Siglingastofnun, 2007).

Á mynd 6 má sjá að flestar sjókonur búa á höfuðborgarsvæðinu, eða 43%. Hlutfall þeirra af íbúafjölda er þó hærra á landsbyggðinni, sem vafalaust má rekja til minna framboðs á öðrum tegundum starfa þar um slóðir. Í töflu 3 má sjá hlutfall sjókvenna af heildarfjölda kvenna í hverjum landshluta fyrir sig. Eins og sjá má er hlutfallið hvergi yfir 1%, en þó er það hæst á Austurlandi. Rétt á eftir koma Vesturland, Norðurland vestra og Vestfirðir en hlutfallið er lægst á höfuðborgarsvæðinu. 

    Tafla 3:
Hlutfall kvenna af heildarfjölda kvenna í hverjum landshluta

	Höfuðborgar-svæðið: 
	Vesturland:
	Vestfirðir:
	Norðurland vestra
	Norðurland eystra 
	Austurland
	Suðurland
	Suðurnes

	0,22%
	0,70%
	0,62%
	0,75%
	0,45%
	0,81%
	0,40%
	0,33%


 (Heimild: Siglingastofnun, 2007 og Hagstofa Íslands, 2008b).

4.10   Hvað er hægt að gera til að auka atvinnuþátttöku kvenna á sjó? 

Í ESB skýrslu um hlutverk kvenna í sjávarútvegi segir það séu engir sérstakir þættir sem hindri konur í að starfa á sjó. Á meðan þær geti tekið þátt hafi þær áhuga á því sé engin ástæða til að stjórnvöld grípi inn í (Evrópusambandið, 2002: ii). Skýrslan heldur áfram á sömu braut og segir að fiskvinnslustörf séu ekki eftirsóknarverð og best væri að „bjarga“ konum út úr þeim. Önnur skýrsla talar um að bæta þurfi ímynd sjávarútvegarins til þess lokka hæfustu ungu konurnar og mennina í sjómennskumenntun. Það sé nauðsynlegt að bæta vinnuaðstöðu og lífskjör sæfaranda, bæði karla og kvenna og byggja upp sjávarbyggðir, samgöngur, menntun, netaðgang og heilsugæslu (Evrópusambandið, 2006: 19, 25). Ein kvennanna í rannsókn minni segir vissa þröngsýni ríkja hjá stjórnvöldum gagnvart íslenskum útgerðum. Þó fiskveiðar hafi dregist saman megi til að mynda auka sóknartækifæri í vöruflutningi og skemmtiferðaskipum.  

Á sjöunda og áttunda áratugnum varð mikil aukning á konum sem sóttu sjóinn. Það má rekja til þess að á þeim árum var mikill afli og uppgangur í sjávarútvegi með nýjum togurum og betri tækjakosti (Ragnar Árnason, 1995: 79). Á sama tíma var kvennabaráttan mjög áberandi og konur voru í auknum mæli að sækja í „karlastörf“ (Allison, 1988: 246).  Því má ætla að almenn barátta fyrir jafnrétti í samfélaginu geti aukið þátttöku kvenna í störfum á sjó. Ein sjókvennanna bendir á að sé sjávarútvegurinn eftirsóknarverður atvinnuvegur fari konur í auknum mæli á sjó rétt eins og karlar. Hún segir að konur hafi sótt mjög í störf á sjó á áttunda áratugnum, en þá var hægt að mala gull á sjónum. Sú ásókn minnkaði þó aftur, ef til vill var um að ræða hugarfarsbreytingu í samfélaginu en einnig átti það sér stað á sama tíma og minnkun varð á afla.

Almennt séð má segja að þær konur sem hafa áhuga og tækifæri á að fara á sjó geri það. Hins vegar er aukin sjómennska kvenna samtengd öðrum samfélagslegum þáttum sem stjórnvöld og sveitarfélög koma að. Aðgengi að barnagæslu, almenn jafnréttisbarátta, sjávarútvegsstefna og byggðastefna vegur allt þungt. Séu aðstæður kvenna bættar almennt til að auðvelda þeim að samrýma fjölskyldu og starf gæti þátttaka þeirra í fiskveiðum aukist (Evrópusambandið, 2002: 3). 

Hulda Proppé segir að það sé á ábyrgð kvenna að taka þátt í sjávarútvegi, en að það sé líka á ábyrgð stjórnvalda að opna sjávarútveginn fyrir konum (Hulda Proppé, 2004: 309). Að viðurkenna þátttöku kvenna í sjávarútvegi væri þá strax byrjun, en ef litið er á sjávarútveg sem karllægt svið verður öll stefnumótun takmörkuð (Hulda Proppé, 2004: 426). Að draga upp þá ímynd af sjávarútvegnum að hann sé einungis verksvið karlmanna hefur líka þau áhrif að útiloka konur (Wright, 1995: 133). Stella (1996) telur að breytingar á sjávarútvegi eigi ekki bara að snúast um að koma konum fremur að, heldur að umbreyta karlmannlegri ímynd sjávarútvegarins (Stella, 1996: 193). Því þarf að undirstrika hlutverk kvenna í sjómennsku og sjávarútvegi og opna orðræðuna fyrir þeim.
5 Lokaorð
Hér hef ég fjallað um stöðu kvenna í sjávarútvegi og sjómennsku. Ljóst er að hlutfall þeirra af sjómönnum er ekki sérlega hátt og hefur aldrei verið, en fjöldi þeirra kvenna sem stundar sjóinn er þó mjög misjafn og fylgir að miklu leyti atvinnuþróun í sjávarútvegi. Verkaskipting kynjanna og vald kvenna í sjávarbyggðum er ólík í mismunandi samfélögum. Sums staðar er hefð fyrir sjómennsku kvenna á meðan annars staðar er þeim jafnvel bannað að koma nálægt veiðarfærum. Hér á landi hafa konur stundað sjómennsku um aldir. Þar af leiðandi virðist sem hérlendis sé ekki um mismunun, hjátrú eða fordóma gegn sjókonum að ræða upp að neinu marki. Því virðist skýringin á því hvers vegna konur stundi ekki fremur sjómennsku fremur vera að finna í því að það sé brot á menningarlegum normum að vera kona á sjó, heldur en að konur óttist að mæta fordómum. 

Gjarnan er vísað í líffræðilegan mun kynjanna þegar útskýra á kynjaskiptingu á vinnumarkaði. Þar er meðal annars um að ræða þá skýringu að konur ráði ekki við líkamlega erfið störf, á borð við sjómennsku. Sá þáttur einn og sér nægir þó ekki til að útskýra hvers vegna konur geti ekki verið stýrimenn, skipstjórar eða kokkar, sem ekki krefjast sama líkamlega afls og önnur störf um borð. Eins sýnir vera kvenna á sjó fram á að sjómennska sé konum ekki líkamlega ofviða. Á sama hátt hefur verið bent á að uppeldishlutverk kvenna hindri þær í að stunda sjómennsku þar sem þær séu bundnar yfir heimili og börnum. Vissulega finnst mörgum ekki æskilegt fyrir mæður að vera fjarri börnum sínum í löngum túrum. Hins vegar láta ekki allar konur hlutverk sitt sem mæður stöðva sig í að stunda sjómennsku. Stuðningur frá nánustu fjölskyldu skiptir heilmiklu máli þegar kemur að því að stunda sjómennsku með börn. Ef til vill mun það reynast auðveldara í framtíðinni fyrir mæður að stunda sjómennsku, með aukinni áherslu í samfélaginu á uppeldshlutverk karla. 

Skýringuna á fjarveru kvenna frá sjómennsku er ekki síst að finna í orðræðu samfélagsins um ólíka eiginleika kynjanna og mismunandi hlutverk þeirra. Kenningar sem byggja á þeirri skoðun að karlar og konur séu sköpuð sem andstæður hvort við annað og gegni mismunandi samfélagslegum hlutverkum hafa oft verið notaðar til að útskýra verkaskiptingu kynjanna. Út frá þeirri hugmyndafræði myndast kynjaskiptur vinnumarkaður þar sem konur vinna „kvennastörf“ en karlmenn „karlastörf“. Kyngervi fólks er ekki síst skapað í gegn um vinnu þess.  Því eru þeir einstaklingar sem stunda vinnu sem telst óvenjuleg fyrir þeirra kyn oft settir í aðstæður þar sem kyngervi þeirra er dregið í efa eða gert grín að því. Fólk finnur sig því sífellt í þeim sporum að þurfa að „sanna“ karlmennsku sína eða kvenleika. Þetta hefur vitaskuld þau áhrif að festa kynjaskiptingu starfa enn frekar í sessi og viðheldur því ójafnrétti og valdamun kynjanna. Hluti af því sem skapar sjálfsmynd karlmanna er að stunda karlmannlega vinnu á borð við sjómennsku. Sjálfsmynd kvenna er á hinn bóginn fremur sköpuð í gegn um hlutverk þeirra sem eiginkonur og mæður.   

Hér hefur bent á að aukin þátttaka kvenna í fiskveiðum hefur venjulega átt sér stað þegar þörf er á vinnuafli og tengist venjulega uppgangi í greininni. Sjóferðardögum kvenna fækkaði frá á áttunda áratugnum og til dagsins í dag, á sama tíma og veiðar hafa dregist saman. Endurnýjun vinnuafls innan sjómannastéttarinnar hefur ekki verið mikil á undanförnum árum og því er stéttin að eldast. Ungar konur sækja því ekki í miklum mæli inn í greinina fremur en ungir menn. Þar að auki virðast konur ekki vera hvattar til þess að fara á sjóinn í sama mæli og karlar. Hefðbundin þekking á sjómennsku sem gengið hefur mann fram að manni fer því frá föður til sonar, fremur en til dóttur. 

Afar erfitt er að  ætla sér að bæta stöðu kvenna sem stunda sjómennsku með öðrum hætti en þeim að bæta stöðu sjómanna sem heild og taka konur inn í myndina. Til þess að konur, jafnt og karlmenn, hafi áhuga á að stunda sjóinn þarf að vera eftirspurn eftir vinnuafli á sjó, atvinnutækifærin þurfa að vera eftirsóknarverð og launin þurfa að vera nógu góð til að fólk sé tilbúið til þess að eyða löngum stundum úti á rúmsjó. Ímynd sjómennskunnar, sem ef til vill hefur beðið hnekki á síðastliðnum árum, þyrfti einnig að bæta.  Eins mætti vekja athygli þeirra á þeirri staðreynd að konur stundi sjóinn og hafi ávallt gert. Hafi konur einhverjar fyrirmyndir eykst ef til vill áhugi þeirra á þessum starfsvettvangi. Það sem helst hindrar konur í að stunda sjóinn eru menningarbundnar hugmyndir um að karlmennska sé karlastarf og úr því þarf að bæta með því að stunda almenna jafnréttisbaráttu. Minnkuð kynjaskipting vinnumarkaðarins er mikilvægur þáttur í jafnréttisbaráttu kynjanna. Blandaður vinnumarkaður með jöfnum atvinnutækifærum minnkar valdamun milli kynjanna og sjómennska kvenna er eitt skref í þá átt. Aukin þátttaka kvenna á sjó getur einnig gegnt mikilvægu hlutverki í að varðveita byggðir landsins. Fjölbreyttir starfsmöguleikar kvenna á landsbyggðinni er stór þáttur í því að byggðir landsins geti blómstrað. 

6 Heimildir 

Allison, C. 1988. „Women Fishermen in the Pacific Northwest“. Í D.L. Davis og J. Nadel-Klein (ritstj.) To Work and to Weep. Women in Fishing Economies. Institute of Social and Economic Research, Memorial University of Newfoundland, St. John´s, Newfoundland. Bls. 230-278.
Binkley, M. 1995. Risks, Dangers, and Rewards in the Nova Scotia Offshore Fishery. McGill-Queen‘s University Press, Montreal.

Binkley, M. 2005. „The Bitter End: Women‘s Crucial Role in the Nova Scotia Fishery“. Í B. Neis [et al.] (ritstj.), Changing Tides: Gender, Fisheries and Globalization. Fernwood Publishers, Black Point og Winnipeg. Bls. 64-75.
Cole, S. 1991. Women of the Praia: Work and Lives in a Portuguese Coastal Community. Princeton University Press, Princeton.

Davis, D.L og Nadel-Klein, J (ritstj.). 1988.  To Work and to Weep. Women in Fishing Economies. Institute of Social and Economic Research, Memorial University of Newfoundland, St. John´s, Newfoundland.

Evrópusambandið. 2002. The Role of Women in the Fisheries Sector (skýrsla). MacAlister Elliott and Partners Ltd, Lymington.

Evrópusambandið. 2006. Green Paper. Towards a future Maritime Policy for the Union: A European vision for the oceans and seas (skýrsla). Commission of the European Communitues. Brussel. 
Gísli Pálsson. 1987. Sambúð manns og sjávar. Svart á hvítu, Reykjavík.

Gísli Pálsson. 1991. Coastal Economies, Cultural Accounts. Human Ecology and Icelandic Discourse. Manchester University Press, Manchester. 

Guðbjörg Linda Rafnsdóttir. 1997. „Valkyrjur eða ambáttir? Sjálfsbjargarviðleitni íslenskra kvenna“. Í Helga Kress og Rannveig Traustadóttir (ritstj.) Íslenskar kvennarannsóknir. Háskóli Íslands, Rannsóknarstofa í kvennafræðum, Reykjavík. Bls.130-135.

Hagstofa Íslands, 2008a. „Laun, tekjur og vinnumarkaður“. Sótt af vef Hagstofu Íslands 18. janúar 2008, http://www.hagstofa.is.  

Hagstofa Íslands, 2008b. „Mannfjöldi“. Sótt af vef Hagstofu Íslands 18. janúar 2008, http://www.hagstofa.is.  

Hulda Proppé. 2003. „Ég sé kvótakerfið fyrir mér sem lopapeysu: Kynhugmyndir og upplifun kvenna af orðræðu og auðlindastefnu í sjávarútvegi“. Í Friðrik H. Jónsson (ritstj.), Rannsóknir í félagsvísindum IV. Háskólaútgáfan, Reykjavík. Bls.425-434.

Hulda Proppé. 2004. „Hér er ég, bara kyngdu því“–rými, vald og andóf í íslenskum sjávarbyggðum. Í Irma Erlingsdóttir (ritstj), Fléttur II : Kynjafræði – Kortlagningar. Rannsóknarstofa í kvenna- og kynjafræðum. Reykjavík. Bls. 293-311. 
Munk-Madsen, E. 1990. Skibet er laded med kön: En analyse af könsrelationer og kvinders vilkår i fabriksskibsflåden. Lokaverkefni í sjávarútvegsfræðum.
Munk-Madsen, E. 1994. „Life is the goal, not fishing“. SAMUDRA Report (10 og 11),  desember 1994. Bls. 13-16.
Munk-Madsen, E. 2000. „Wife the Deckhand, Husband the Skipper: Authority and Dignity among Fishing Couples“. Women´s Studies International Forum (23), 3. Bls. 333-342.

Neis, B. 2000. „In the Eye of the Storm: Research, Activism and Teaching Within the Newfoundland Fishery Crisis“. Women´s Studies International Forum (23), 3. Bls. 287–298.
Neis, B. 2005. „Introduction“. Í B. Neis [et al.] (ritstj), Changing Tides. Gender: Fisheries and Globalization. Fernwood Publishers, Black Point og Winnipeg. Bls.1-13.
Ragnar Árnason. 1995. The Icelandic Fisheries. Evolution and Management of a Fishing Industry. Fishing News Books, Oxford. 

Siglingastofnun. 2007. Lögskráningargrunnur sjómanna. Upplýsinga aflað á tímabilinu: 24.9.2007 – 31.12.2007.
Silk, V. 1995. „Women and the Fishery“. Í C. McGrath, B. Neis og M. Porter (ritstj.). Their Lives and Times: Women in Newfoundland and Labrador, a Collage. Killick Press, St. John, Newfoundland. Bls. 264-270.
Skinner, M. 2005. „We, women are out there, fishing“. Í B. Neis [et al.] (ritstj), Changing Tides. Gender, Fisheries and Globalization. Fernwood Publishers, Black Point og Winnipeg. Bls. 197-199.
Stella, L. 1996. No Place for wips: Working on Western Australian Trawlers. Anthropologica. (38), 2. Bls. 173-195. 

Thompson, P. 1985. “Women in the Fishing: The Roots of Power between the Sexes”. Comparative Studies in Society and History, (27). Bls. 3-32  

Unnur Dís Skaptadóttir. 1995a. Fishermen’s Wives and Fish Processors: Continuity and Change in Women’s Position in Icelandic Fishing Villages 1870-1990. U.M.I, Ann Arbor. 
Unnur Dís Skaptadóttir. 1995b. „Konur við sjávarsíðuna“ Í Friðrik H. Jónsson (ritstj.), Rannsóknir í félagsvísindum I. Háskólaútgáfan, Reykjavík. Bls. 227-236.
Unnur Dís Skaptadóttir. 1996. „Housework and wage work“. Gender in Icelandic fishing communities. Í: Gísli Pálsson og E. Paul Durrenberger (ritstj.), Images of Contemporary Iceland: Everyday Lives and Global Contexts. University of Iowa Press, Iowa City. Bls. 87-96. 

Unnur Dís Skaptadóttir. 1998. „Verkaskipting kvenna og vinnulag í fiskiðnaði“. Í Friðrik H. Jónsson (ritstj.), Rannsóknir í félagsvísindum II. Háskólaútgáfan, Reykjavík. Bls. 253-262.
Unnur Dís Skaptadóttir. 2000. „Kyngerving vinnunnar“. Í Friðrik H. Jónsson og Ingjaldur Hannibalsson (ritstj.), Rannsóknir í félagsvísindum III. Háskólaútgáfan, Reykjavík. Bls. 123-130.
Unnur Dís Skaptadóttir og Hulda Proppé. 2005. „Global Processes, Localities and Gender Identities: A Feminist Perspective on Changes in Icelandic Fisheries“. Í B. Neis [et al.] (ritstj), Changing Tides. Gender: Fisheries and Globalization. Fernwood Publishers, Black Point og Winnipeg. Bls. 153-166.
Whitehead, S. 2002. Men and Masculinities: Key Themes and New Directions. Polity Press, Cambridge.

Williams, C. 1989. Gender Differences at Work: Women and Men in Nontraditional Occupation. University of California Press, Berkeley. 

Wright, Miriam. 1995. „Women, Men and the Modern Fishery: Images of Gender in Government Plans for the Canadian Atlantic Fisheries“. Í C. McGrath, B. Neis og M. Porter (ritstj.). Their Lives and Times: Women in Newfoundland and Labrador, a Collage. Killick Press, St. John, Newfoundland. Bls.129-144.
Yodanis, C. 2000. „Constructing Gender and Occupational Segregation: A Study of Women and Work in Fishing Communities“. Qualitative Sociology (23), 3. Bls. 267-290.

Þórunn Magnúsdóttir. 1984. Sjósókn sunnlenskra kvenna frá verstöðum í Árnessýslu 1697-1980. Prentsmiðjan Eyrún, Vestmannaeyjum.

Þórunn Magnúsdóttir. 1988. Sjókonur á Íslandi 1891-1981. Sagnfræðistofnun Háskóla Íslands, Reykjavík. 

� Af þeim sem ekki voru skráðar sem farþegar.


� Af þeim sem ekki voru skráðar sem farþegar.


� Konur sem voru skráðar sem farþegar eru inni í þessari tölu.

